
 

 
 

PROTOCOLO DE COLABORACIÓN ENTRE O CONCELLO DE LUGO 
E A UNIVERSIDADE DE SANTIAGO DE COMPOSTELA  

PARA A CESIÓN GRATUÍTA DUNHA FINCA DESTINADA  
A PRÁCTICAS E INVESTIGACIÓN 

 
Lugo,  28 de xaneiro de 2009 

 
 

COMPARECEN: 
 

O Sr. Reitor Magfco. da Universidade de Santiago de Compostela, Don Senén 
Barro Ameneiro. 
 
E a Sra. Alcaldesa accdtal. do Concello de Lugo, Dona María Concepción 
Burgo López.  
 

INTERVEÑEN: 
 
O primeiro en nome e representación da UNIVERSIDADE DE SANTIAGO DE 
COMPOSTELA (USC), ao abeiro do establecido no artigo 20 da Lei orgánica 
6/2001, do 21 de decembro, de universidades; e aptdo. g) do art. 87 dos 
Estatutos da USC, aprobados por Decreto 28/2004, do 22 de xaneiro (DOG 9 
febreiro) 
 
A segunda, en nome e representación do CONCELLO DE LUGO, ao abeiro do 
establecido no artigo 124 da Lei 7/85, do 2 de abril, reguladora das bases de 
réxime local. 
 
Recoñécense con capacidade legal necesaria para outorgar este CONVENIO e 
 

EXPOÑEN: 
 
 
Que a Universidade de Santiago de Compostela e o Concello de Lugo teñen a 
vontade de cooperar no desenvolvemento do Campus Universitario de Lugo ao 
entender que a Educación Superior é o ben que maior valor engadido pode 
achegar á sociedade, máis aló dos beneficios inmediatos que depara a 
implantación de ensinanzas, os investimentos e a atracción de alumnado e de 
profesorado. 
 
Que o desenvolvemento dun campus universitario hoxe en día non pode 
entenderse illado da sociedade e das súas institucións. A apertura da 
universidade á sociedade e que esta acolla á comunidade universitaria, 
producirá sen dúbida, sinerxías que redundarán en beneficios mutuos, non 
só para as institucións senón para o conxunto da sociedade. 



 

 
Que os procesos de converxencia europea, os novos plans de estudos que 
deles se derivarán e as esixencias de calidades, esixidas non só pola lei, 
senón polos usuarios e pola sociedade en xeral, implica que as ensinanzas 
universitarias se vexan amparadas polas dotacións docentes e investigadoras 
que posibiliten que a actividade universitaria se realice plenamente e a 
sociedade vexa satisfeitas as súas aspiracións. 
 
 
Que unhas das ensinanzas con maior arraigo no Campus de Lugo son as 
relacionadas con estudos agrícolas, que na actualidade se concretan nas 
seguintes titulacións: Enxeñaría de Montes, Enxeñaría Agrónoma, Enxeñaría 
Técnica Agrícola Especialidade en Explotacións Agropecuarias, Especialidade 
en Hortofruticultura e Xardinería, Especialidade en Industrias Agrarias e 
Alimentarias, Especialidade en Mecanización e Construcións Rurais e 
Enxeñaría Técnica Forestal en Explotacións Forestais. Para que estas 
titulacións se impartan coa calidade desexada por todos é necesario que 
profesorado e alumnado dispoñan de fincas de prácticas nas que poder 
desenvolver actividades docentes e investigadoras. 
 
Que o Concello de Lugo, consciente da relevancia do campus universitario e a 
súa actividade, desexa dotar á Universidade de Santiago de Compostela 
dunha parcela para ser destinada a finca de prácticas e investigación, para 
que os citados estudos se desenvolvan coa calidade esixida. 
 
 
En vontade do exposto ambas institucións, 
 
 
 

A C O R D A N: 
 
 
PRIMEIRO.- Cesión gratuita de parcela 
 
O Concello de Lugo, recoñecendo as necesidades do campus lucense e 
manifestando a súa vontade de propiciar as condicións para a actividade 
docente e investigadora,  comprométese á cesión gratuita á Universidade de 
Santiago de Compostela da parcela denominada parcela E-10D, do Plan 
Parcial de Ordenación do Polígono SUR-K, cunha superficie total de 13.227 
metros cadrados (Anexo I –plano parcela), previa a tramitación do 
procedemento administrativo regulamentariamente establecido. 
 
Así mesmo, o Concello de Lugo eximirá á Universidade de Santiago de 
Compostela do pago de todos os impostos municipais que graven á 
mencionada parcela e que legalmente proceda. 
 
 



 

 
 
SEGUNDO. – Obxecto da cesión 
 
A dita parcela será destinada á realización de prácticas do alumnado que 
curse estudos vinculados a ciencias agrarias e, para que o profesorado 
vinculado a grupos de investigación, departamentos ou institutos 
universitarios no ámbito das ciencias agrarias desenvolva a súa actividade 
investigadora. 
 
TERCEIRO .- Compromisos da Universidade de Santiago de Compostela 
 
A Universidade de Santiago de Compostela comprométese dende o momento 
da recepción da finca ao seu mantemento e a destinala exclusivamente aos 
fins docentes e investigadores sinalados no apartado anterior. 
 
CUARTO.- Comisión de Seguimento  
 
A interpretación do presente convenio e a resolución das dúbidas que 
puideran xurdir corresponden á Comisión de Seguimento que terá a seguinte 
composición: 
 
Pola Universidade de Santiago de Compostela : 

• O Reitor, ou persoa na que delegue, que exercerá a presidencia  
• O Vicerreitor de Coordinación do Campus de Lugo, ou persoa na que 

delegue  
• O Director da Escola Politécnica Superior, ou persoa na que delegue 
 

Polo Concello de Lugo : 
• O Alcalde, ou persoa na que delegue 
• A Concelleira delegada da área de cultura, turismo e educación. 
• Un técnico municipal designado polo Concello de Lugo. 

 
QUINTO.- Duración da cesión 
 
A futura cesión  terá unha vixencia de corenta e nove  (49) anos, prorrogables 
por períodos sucesivos a determinar pola comisión de seguimento a petición 
do cesionario con anterioridade ao vencemento de cada período  e que se 
recollerá no acordo administrativo de cesión. 
As partes poderán denuncialo con alomenos un ano de antelación, e sempre 
antes do comezo do curso académico.  
 
SEXTO.- Efectividade 
 
A presente cesión farase efectiva unha vez que sexa aprobada polos órganos 
de goberno do Concello de Lugo e da Universidade de Santiago de 
Compostela. 



 

 
 
SÉTIMO.- Escritura pública 

 
A cesión gratuíta da citada parcela, unha vez cumpridos os requisitos 
establecidos no apartado anterior, poderá elevarse a escritura pública, a 
solicitude de calquera das partes, correndo os gastos que se orixinen a costa 
do solicitante. 

OITAVO.- Xurisdición  
 

As cuestións xurisdicionais que puideran derivarse deste convenio, dada a 
súa natureza administrativa, deberán someterse á xurisdición contencioso-
administrativa. 

 
En proba de conformidade, os intervenientes  inicialmente referenciados 
asinan o presente documento, por duplicado, no lugar e data indicados ut 
supra. 
 
 

POLO CONCELLO DE LUGO 
 

POLA UNIVERSIDADE DE 
SANTIAGO DE COMPOSTELA 

A Alcaldesa accidental, O Reitor, 
 
 
 
 

 
Mª Concepción Burgo López 

 
 
 

 
 

Senén Barro Ameneiro 
 
 
 
 
 
 
 
 
 
 
 



 

ANEXO I 
PLANO PARCELA 

 



 

 


